
ანოტაციის შედგენის გზამკვლევი 
 

გზამკვლევის დანიშნულება 
 

დოკუმენტი წარმოადგენს ანოტაციების შედგენის გზამკვლევს ბიბლიოთეკის 
თანამშრომლებისათვის. მისი მიზანია, ბიბლიოთეკის თანამშრომლებს ხელი შეუწყოს 
ბიბლიოთეკის წიგნადი ფონდის ანოტირებასა და მისი შინაარსის უკეთესად წარმოჩენაში, რაც 
ემსახურება ბიბლიოთეკის მკითხველთა ხარისხიან მომსახურებას. 
  

ანოტაციის დანიშნულება 
 

ანოტაცია წარმოადგენს წიგნის, ლიტერატურული თუ სამეცნიერო ნაშრომის, სტატიისა თუ სხვა 
პუბლიკაციის შესახებ მოკლე ინფორმაციას, რომლის მიზანია ნაშრომის აღწერა იმგვარი სახით, 
რომ მკითხველს სრული შთაბეჭდილება შეექმნას მის ავტორზე, წიგნის შინაარსსა და ძირითად 
ხაზზე. იდეალური ანოტაცია განიხილავს ნაშრომთა ურთიერთმიმართებასაც. ანოტაცია არ 
აღემატება 150 სიტყვას. 
 

ანოტაციის შესადგენად: 
 

1. ავტორის შესახებ 
სპეციალობა, კვალიფიკაცია, დაბადებისა და გარდაცვალების წლები, სადაურობა (მაგ: 
„ფრანგი მწერალი“) 
 
ავტორის შესახებ ინფორმაცია ანოტაციაში თავიდანვე იყოს აღნიშნული. 
 
მაგალითად, 

• ”შმიდტი (1929-1982), რუსული ისტორიის პროფესორი ინტერსტეიტის 
უნივერსიტეტში, თავის გამოკვლევაში ემყარება ახლახანს აღმოჩენილ საბუთებს” 
 

• “რუსმა ჟურნალისტმა ანა პოლიტკოვსკაიამ ჩეჩნეთის ომის შესახებ გაბედული 
რეპორტაჟებით გაითქვა სახელი, რეპორტაჟებით, რომლებიც...’’ 
 

• ”წიგნის ავტორმა და ცნობილმა ფრანგმა მკვლევარმა, ჟაკ ელისე რეკლიუმ (1830-
1905 წწ.), ჯერ კიდევ ახალგაზრდობაში დაიწყო დედამიწის გეოგრაფიის აღწერა 
და ამ მიზნით იმოგზაურა თითქმის  მთელს მსოფლიოში…” 

 
ამასთან ერთად ზოგჯერ სასურველი და მნიშვნელოვანია, მიეთითოს: 

• ავტორის ცხოვრებიდან და მოღვაწეობიდან რამდენიმე ძირითადი და 
მნიშვნელოვანი ფაქტი (მაგალითად, ”მიიღო ესა და ეს სამეცნიერო ჯილდო”) 

• ნაწარმოების შესახებ მნიშვნელოვანი ფაქტი 



 
მაგალითად, 

• “რომანისთვის „ბრმა მკვლელი“ კანადელ მწერალ მარგარეტ ეტვუდს (1939) ამ 
საუკუნეში პირველი ბუკერის პრემია მიენიჭა. ჟურნალმა „თაიმმა“ კი წიგნი 
2000 წლის საუკეთესო რომანად გამოაცხადა” 

 
• „ვარდის სახელი“ ცნობილი იტალიელი მწერლის, სემიოლოგისა და შუა 

საუკუნეების მკვლევრის - უმბერტო ეკოს პირველი რომანია. წიგნი 1980 წელს 
გამოქვეყნდა და პოსტმოდერნისტული ლიტერატურის კლასიკად ითვლება. ეს 
არის ტექსტი, რომელიც ისტორიული რომანივით მასშტაბური, გოთიკური 
რომანივით პირქუში და დეტექტივივით მძაფრია.” 
 

სად მოვიძიო ავტორის შესახებ ინფორმაცია? 
სარეკომენდაციო ვებ-გვერდებია: 
 

• უცხოენოვანი ავტორები- http://www.britannica.com/ 
• ქართველი ავტორები - http://www.nplg.gov.ge/bios/ka/ 
• რუსულენოვანი ავტორები -http://www.vedu.ru/bigencdic/ (რუსულენოვანი 

ავტორები არის ასევე ენციკლოპედია ბრიტანიკაშიც) 
• ან სხვა სანდო წყარო. 

 
სანდო წყაროებია: 
 

• საგანმანათლებლო და სამთავრობო ინსტიტუციები; 
• ბიბლიოთეკები; 
• სამეცნიერო ელექტრონული ბაზები; 
• საერთაშორისო ორგანიზაციები; 
• ფონდები და ა.შ.  

 
არასანდო წყაროებია: 
 

• ვიკიპედია 
• ბლოგები 
• ფორუმები 
• საიტები, რომლებიც უზრუნველყოფენ ინფორმაციის ლობირებას, არიან 

არაობიქტურები და ტენდენციურები 
• საეჭვო რეპუტაციის მქონე ორგანიზაციების მიერ შექმნილი საიტები და 

ა.შ.  
 

 
 

 
 

 

http://www.britannica.com/
http://www.nplg.gov.ge/bios/ka/
http://www.vedu.ru/bigencdic/


2. ტექსტის მიზანი/დანიშნულება  
უნდა განიმარტოს ორი-სამი წინადადებით და აჩვენებდეს რას ეხება, ემსახურება 
ტექსტი. 
მხატვრული ტექსტის შემთხვევაში შესაძლებელია ასევე მიეთითოს ბრჭყალებში 
ამონარიდი, რომელიც უნდა გამოხატავდეს ტესტის ძირითად არსს. 
 
მაგალითად,  

• „იგი ცხადჰყოფს, რომ რამდენიმე გერმანელმა გადამწყვეტი როლი ითამაშა 
მოვლენებში, რომელთაც რევოლუცია მოჰყვა. მათ მიერ გაღებულმა ფულმა და 
იარაღმა, ისევე, როგორც მეთაურობამ, რევოლუციის დაწყებას შეუწყო ხელი”.  
 

• „ის  ყურადღებას ამახვილებდა იმ საფრთხეებზე, რომელსაც პუტინის პოლიტიკა 
რუსეთის სტაბილურობას უქადდა, ტერორზე, ქვეყანაში რომ სუფევდა..“ 

 
• რომანში მოთხრობილია აზერბაიჯანელი არისტოკრატული ჩამომავლობის 

ჭაბუკის ალი შირვანშირისა და ქართველი თავადის ასულის ნინო ყიფიანის 
სიყვარულის ისტორია, რომელიც პირველი მსოფლიო ომისა და რევოლუციის 
ფონზე ვითარდება. 
 

• წიგნის ბოლოსიტყვაობაში კინგი აღნიშნავს: ”...ბოლო დროს მხოლოდ ამას 
მეკითხებიან: ”საშინელებების გარდა კიდევ რამეს წერთ თუ არა?” ეს კრებული 
სწორედ ამ შეკითხვის პასუხია. 
 

 
ამასთან მნიშვნელოვანია მიეთითოს: 
რა სახის ნამუშევარია ეს წიგნი (პოეზია, პროზა, სამეცნიერო ნაშრომი, სტატიების 
კრებული); 
 
მაგალითად, 

 
• რომანში მოთხრობილია აზერბაიჯანელი არისტოკრატული ჩამომავლობის 

ჭაბუკის ალი შირვანშირისა და ქართველი თავადის ასულის ნინო ყიფიანის 
სიყვარულის ისტორია, რომელიც პირველი მსოფლიო ომისა და რევოლუციის 
ფონზე ვითარდება. 
 

•  „კვლევა მოიცავს იერუსალიმში მომლოცველობის დაწყების ხანიდან XVIII ს- 
მდე პერიოდს და ეხება ჯვაროსნული ლაშქრობების შედეგებსა და გავლენას“ 
 

რა დამეხმარება ტექსტის მიზნის და მნიშვნელობის განსაზღვრაში? 
 



რეკომენდაციები: 
 

• სარჩევის გადახედვა 
• წიგნის ბოლო ყდაზე მოცემული ინფორმაციის გადახედვა 
• შესავლის, წინასიტყვაობის გადახედვა 
• ენციკლოპედია - ‘ბრიტანიკა“ (მაგ: 

http://www.britannica.com/EBchecked/topic/366979/Martin-Eden) 
• გამომცემლობების ვებ-გვერდები 
• ამაზონი - http://www.amazon.com/ 
• და ა.შ. 

 
გასათვალისწინებელია, რომ  ანოტაციის თარგმნის შემთხვევაში ჩვენი ვარიანტი ზუსტი 
ანალოგი არ იყოს უკვე არსებულის, რათა თავი დავიცვათ პლაგიატისგან. 
 

 
 

3. სხვა ნაშრომთან მიმართება.  
სასურველია, მაგრამ არასავალდებულოა აღინიშნოს მიმართება სხვა ნაშრომთან 
ამავე სფეროში, თუკი ასეთი არსებობს. 
 
მაგალითად, 

• „შმიდტის დასკვნები მნიშვნელოვნად განსხვავდება მარკ ჯონსონის 
დასკვნებისაგან, რომლებიც ამ უკანასკნელმა ჩამოაყალიბა ნაშრომში: ”რატომ 
წითელი რევოლუცია?” 

 
4. ნაშრომის/ნაწარმოების მნიშვნელობა.  

ავტორის მიგნება,  კვლევის ან წიგნის მნიშვნელობა, შედეგის აქტუალობა, 
წვლილი რომელიმე სფეროს ან საკითხის განვითარებაში. 

 
მაგალითად, 

• „ავტორი კვლევის შედეგად ამტკიცებს, რომ შავკანიანი და პუერტორიკოელი 
ქალებისაგან განსხვავებით, თეთრკანიანი ქალები ნაკლებად აქცევენ ყურადღებას 
შემოსავლის ცვლილებას და მეტად - უმუშევრობის ზრდისას სამუშაო ძალთა 
არაეფექტურობას.“ 
 

• შერეული ლონგიტუდური  კვლევის და არსებული დოკუმენტების ანალიზის 
შედეგად  ავტორმა ასკვნის, რომ ოჯახის სოციალური სტატუსი არ 
განისაზღვრება მხოლოდ მისი შემოსავლის მიხედვით. 

 
5. სამიზნე აუდიტორია  

http://www.britannica.com/EBchecked/topic/366979/Martin-Eden
http://www.amazon.com/


ანოტაციაში მიეთითება იმ შემთხვევაში, თუ ხაზგასასმელია, რომ ნაშრომი სპეციფიკური 
აუდიტორიისათვის არის განკუთვნილი. 

 
მაგალითად,  
 

• „შმიდტის ნაშრომი ისტორიაში მოღვაწე მეცნიერთათვის არის დაწერილი, 
თუმცა უკანასკნელი თავები ყველა გათვითცნობიერებული საერო პირისათვის 
იოლი აღსაქმელი იქნება”.  

 
6. გაფორმება და მთარგმნელი 

ზოგიერთ  შემთხვევაში ანოტაციის დასასრულს მიეთითება შემდეგი ინფორმაცია  
• არის თუ არა წიგნი ილუსტრირებული და როგორი სახის არის ეს 

ილუსტრაციები, მაგალითად, შავ-თეთრი, ფერადი.  
• ახლავს რუკ(ებ)ი 
• ილუსტრატორის ვინაობა, თუ ის ცნობილია 
• ნათარგმნი წიგნის შემთხვევაში მთარგმნელის ვინაობა 

 
მაგალითად, 

• „ნაშრომი ილუსტრირებულია სამასზე მეტი ხეზე შესრულებული გრავიურის 
ფოტოასლითა და ფერადი და შავ-თეთრი რუკით“ 
 

• მოთხრებების კრებული გაფორმებულია ცნობილი ქართველი მხატვრის 
რუსუდან ფეტვიაშვილის ნახატებით. 

 

როგორ უნდა იყოს ვიზუალურად? 
 

 
 
 
 

წიგნის ყდის სურათი 

ავტორის სახელი და გვარი: 
(იმ შემთხვევაში თუ წიგნს არ ჰყავს ავტორი, ვწერთ  
რედაქტორის გვარსა და სახელს და ფრჩხილებში 
მივანიშნებთ სიტყვის შემოკლებას - რედ. 
ინგლისურენოვანი წყაროს შემთხვევაში - ED 
(მხოლობითში) ან EDS (მრავლობითში))  
სათაური, ქვესათაური 
გამოცემის ადგილი: 
გამომცემლობა: 
გამოცემის წელი: 
გამოცემის რიგითობა  
წიგნის გვერდების რაოდენობა: 
მთარგმნელი: 

ავტორის გვარი, სახელი. სათაური. გამოცემის ადგილი: გამომცემელი, წელი.  

• ტესტის მიზანი და დანიშნულება 
• სხვა ნაშრომ(ებ)თან მიმართება 
• ნაშრომის/ნაწარმოების მნიშვნელობა 
• სამიზნე აუდიტორია 
• გაფორმება 
• მთარგმნელი 

 
 

გაითვალისწინეთ, რომ ფორმის შევსებისას ზოგჯერ ყველა პუნქტი პასუხის გაცემას არ 
მოითხოვს. მაგალითად,  

• შეიძლება არ ჰქონდეს ქვესათაური 
• არ იყოს აღნიშნული მერამდენე გამოცემაა 
• არ ჰყავდეს მთარგმნელი 
• არ იყოს გათვლილი სპეციფიკურ აუდიტორიაზე 
• არ იყოს გაფორმებული 

 
მაგალითი: 
 

 

ავტორის სახელი და გვარი: ჯეკ კერუაკი 
სათაური: გზაზე 
გამოცემის ადგილი:თბილისი 
გამომცემლობა:დიოგინე 
გამოცემის წელი:2012 
წიგნის გვერდების რაოდენობა:487 
მთარგმნელი:თამარ ჭილაძე 

კერუაკი, ჯეკ. გზაზე. თბილისი: დიოგენე, 2012. 
 
ამერიკელი მწერალი და პოეტი ჯეკ კერუაკი (1922 - 1969) ბიტ-მოძრაობის პიონერია. 
„გზაზე“ კერუაკის საუკეთესო ნაწარმოებად ითვლება. რომანი ძალიან სწრაფად - სამ 
კვირაში დაიწერა, თუმცა მისი გამოქვეყნება ავტორმა მხოლოდ შვიდი წლის შემდეგ - 
1957-ში მოახერხა. 
 
„გზაზე“ ავტობიოგრაფიული წიგნია. სალ ფარადაიზი (რომლის პროტოტიპი თავად ჯეკ 
კერუაკია) შეერთებულ შტატებსა და მექსიკაში მოგზაურობს. მისი ლეგენდარული 
ოდისეა ამერიკული ლიტერატურის კლასიკად იქცა. წიგნი, რომელსაც გამოქვეყნებისას 
კრიტიკოსების უარყოფითი გამოხმაურება მოჰყვა, დღეს მეოცე საუკუნის ასი საუკეთესო 
ინგლისურენოვანი რომანის სიაშია შეტანილი. 

